
Nodiadau o ddarlith a draddodwyd yn y capel ar 2 Rhagfyr 1991 

Y mae plwyf Llanilltud Faerdref, lle mae Efailisaf, mewn ardal y bu Piwritaniaid ac 
Ymneilltuwyr yn gweithio ynddi ers cenedlaethau. Bu William Erbury yn berson Eglwys 
Fair, Caerdydd, a Walter Cradoc yn gurad iddo. Cafodd y ddau eu galw i gyfrif gan yr 
esgob ar gorn eu pregethu pryfoclyd a cholli eu swyddi o ganlyniad. Yr oedd hyn cyn y 
Rhyfel Cartref a dyfodiad Oliver Cromwell i rym. A dyna pryd y cafodd Annibynwyr, fel 
Ymneilltuwyr eraill, gyfle i ledu eu tystiolaeth. Ac yn y cyfnod cynnar hwn yn y stori, 
mae' n bosibl iawn fod rhai o bobl y plwyf wedi clywed nid yn unig Erbury a Chradoc, 
ond rhai eraill, fel Morgan Llwyd a Vavasor Powell. 

Daeth tro ar fyd ym 1662 pan adferwyd yr hen drefn yn ei grym. Daeth diwrnod 
diswyddo'r gweinidogion Piwritanaidd a osodwyd yn y plwyfi yn y blynyddoedd cyn 
hynny. Yn eu plith yr oedd John French (a fu farw 28 Chwefror 1691) a ddiswyddwyd o 
Wenfô. Ar ô1 hynny bu'n preswylio yng Nghaerdydd, yn gwasanaethu fel meddyg. Ei 
arfer oedd mynychu eglwys y plwyf fore dydd Sul a chynnal oedfa Ymneilltuol yn ei 
gartref yn y pnawn. Yr un modd diswyddwyd Joshua Miller o blwyf Saint Andras ym 
1660; John Powell o Lwyneliddon yr un flwyddyn a William Thomas o Eglwys Fair y 
Mynydd ym 1661. Ond yr enwocaf o'r dioddefwyr oedd Samuel Jones (1628­97), 
Brynllywarch, a wrthododd blygu i ofynion Deddf Unffurfiaeth 1662 a fforffedu ei 
fywoliaeth yn Llangynwyd. Yr oedd yn ysgolhaig praff, yn gymrodor yng Ngholeg Iesu, 
Rhydychen, a sefydlodd academi yn Brynllywarch, ei gartref yn Llangynwyd, lle'r 
addysgwyd llawer gweinidog. Yn y modd yna lledodd ei ddylanwad ymhell y tu hwnt i'w 
ardal. 

Amser pryderus oedd y blynyddoedd ar ôl 1662 i Ymneilltuwyr, gyda'r llywodraeth yn 
pasio deddfau gorthrymus i geisio distrywio'r mudiad. Ond wynebwyd yr her gyda 
dewrder. Ym 1669, er enghraifft, cawn gip ar gwmni ym mhlwyf Eglwysilan a 
ddyffeiodd y gyfraith trwy gyfarfod ar gylch mewn tri thŷ. Cynulleidfa gymysg oedd hon 
o Annibynwyr a Bedyddwyr gyda John Powell, Llwyneliddon gynt, yn eu gwasanaethu, 
yn ogystal â Thomas Quarrel a fudodd o Faldwyn i'r Eglwys Newydd. Yr ochr arall i 
Efailisaf yr oedd Samuel Jones yn cynnal cyfarfodydd yn groes i'r gyfraith yn Goetre­hen 
ym mhlwyf y Betws. Ychydig i'r de, yn Y Drenewydd yn Notais, yr oedd rhyw ugain neu 
ddeg ar hugain o bobl yn cyfarfod yn nhŷ Richard Cradoc. Cynulleidfa gymysg o 
Annibynwyr a Bedyddwyr oeddent hwythau ac yn ogystal mwynhau gweinidogaeth yr 
Annibynnwr, Richard Cradoc, a fu farw 6 Gorffennaf 1690, caent gyfle hefyd i wrando'r 
Bedyddiwr Lewis Thomas, a fu farw ym Mawrth 1704. 

Ym 1672 daeth egwyl annisgwyl pan gyhoeddodd Siarl II ei ddeclarasiwn yn caniatáu 
rhyddid i'r Ymneilltuwyr addoli dim ond iddynt gofrestru eu pregethwyr a'u mannau 
addoli. Caniatawyd 26 o drwyddedau 'cyffredin' i gynulleidfaoedd ym Morgannwg ac un 
drwydded 'gyffredinol'. Aeth yr un gyffredinol i John Powell a rhoddai ryddid iddo 
bregethu mewn unrhyw fan addoli cofrestredig yn y wlad. Ni allai pregethwr a gâi 
drwydded gyffredin bregethu yn unman ond y lle a oedd yn cael ei enwi yn ei drwydded. 
Felly cafodd John French drwydded i bregethu yn ei dŷ ei hun yng Nghaerdydd. Yn 
Eglwysilan caniatawyd trwydded i Thomas John bregethu yn nhŷ William John. Cafodd 
Samuel Jones drwydded i bregethu mewn dau le, "ei dŷ ei hun" yn Llangynwyd a'i "dŷ ei 
hun" ym Margam. A chafodd Watkin Cradoc drwydded i bregethu yn ei dŷ ei hun yn y 
Drenewydd yn Notais. Ac yn olaf, trwyddedwyd Joshua Miller i bregethu yn nhŷ Morgan 
Thomas yn Gwenfô. Yr oedd y Brenin wedi cyhoeddi ei ddeclarasiwn yng nghefn ei 
senedd a phan ailgynullwyd honno ymhen y flwyddyn daeth y rhyddid i ben. Ond bu'r 
egwyl yn foddion i brofi bod Ymneilltuaeth yn hynod fyw yn y wlad ac nad oedd y 
gorthrymu wedi llwyddo i'w diwreiddio. Ac fe welir fel yr oedd plwyf Llanilltud Faerdref 
wedi ei gylchynu gan gyfarfodydd dirgel Ymneilltuwyr y fro. Ac y mae'n sicr fod 
cyfarfodydd eraill yn cael eu cynnal mewn mannau nad oeddent wedi eu trwyddedu.

Daeth cyfnod yr erlid i ben ym 1689 gyda phasio Deddf Goddefiad. Er caniatáu i 
Ymneilltuwyr y rhyddid i addoli, mynnai'r ddeddf hon eu bod yn cofrestru eu mannau 
addoli a bod eu pregethwyr yn tyngu llwon i brofi eu teyrngarwch i'r llywodraeth. Er 
hynny, daeth cyfle yn awr i adeiladu capeli. Yng Nghaerdydd codwyd y capel cyntaf ym 
1696, bum mlynedd ar ôl marw'r gweinidog cyntaf, John French. Ym 1712 daeth Rice 
Protheroe yn weinidog y gynulleidfa a gofalai hefyd am Ymneilltuwyr gwasgaredig 
Eglwysilan. Ei olynydd oedd David Williams, Pwll­y­pant (1709­84) a ordeiniwyd yn 
weinidog Capel y Drindod, Caerdydd, ym 1734. Gofalai yntau hefyd am Ymneilltuwyr 
Eglwysilan. Dalient hwy i ymgynnull mewn tai. Yn unol â’r drefn hon, cofrestrwyd tŷ 
Thomas Evans yn y Chwarter Sesiwn, 5 Hydref 1720. Felly hefyd y cofrestrwyd tŷ Lewis 
James yn Llanedern ar 3 Hydref 173ti a thŷ William Edward ym Mhen­tyrch ar 2 Mai 
1739 a thŷ Evan Gibbon yn yr Ystrad ar 16 Ionawr 1740. Parhaodd Ymneilltuwyr 
Eglwysilan a'r cylch i addoli mewn tai nes codi capel Y Watfford ym 1740. Fe'i 
cofrestrwyd yn y Chwarter Sesiwn ar 15 Ionawr 1740, fel y '"new house in Watford, 
Eglwysilan parish". Bwriedid i'r capel wasanaethu ardal eang ac o ganlyniad fe'i codwyd 
mewn man braidd yn anghysbell oddi wrth y canolfannau poblogaeth. Oherwydd hynny, 
gyda chodi capeli eraill, teneuodd y gynulleidfa. Ac ni ellir dweud fod llawer o egni 
ysbrydol yn ei nodweddu chwaith, yn arbennig gan fod brwdfrydedd cynnar David 
Williams wedi oeri fel yr oedd ei argyhoeddiadau efengylaidd yn pallu gyda threiglad y 
blynyddoedd. 

Gwahanol iawn oedd hanes y Groes­wen. Dros sawl cenhedlaeth yr eglwys hon oedd prif 
bwerdy ysbrydol y fro. Yn y gornel hon o Gymru y gwelwyd dylanwad y Diwygiad 
Efengylaidd yn cydio gyntaf yn yr hen Ymneilltuwyr. Mewn gwirionedd, gwelwyd 
brwdfrydedd efengylaidd yma cyn tröedigaeth Howel Harris ym 1735. Yr oedd David 
Williams, gweinidog Y Watfford, fel Edmwnd Jones, Pont­y­pŵl, a James Davies, Blaen­ 
gwrach, yn edmygu ymdrechion cynnar Harris a gwahoddwyd ef i ymweld ag Eglwysilan 
a derbyniodd yntau'r gwahoddiad. Fel mewn mannau eraill, yr oedd dylanwad Harris yn 
ddramatig. Daeth cynhesrwydd i'r addoli, er annifyrrwch i aelodau hŷn cynulleidfa'r 
Watfford. Cyn bo hir aeth David Williams yn fwy beirniadol o ddulliau Harris ac o'i 
bwyslais diwinyddol. Erbyn 1740 yr oedd y gohebu rhwng y ddau wedi troi'n bigog. 
(Ceir briwsion o'r llythyrau yn Gofiadur  (1935), 40­45). Cwynai Harris, nid heb achos, 
fod "Mr Williams yn parhau' n fustlaidd chwerw" (Jenkins, Calvinistic Methodist Holy 
Orders, 23). 

Ymgorfforodd y rhai a ddaethai o dan ddylanwad Harris yn seiad ar y patrwm 
Methodistaidd ac er iddynt gadw cysylltiad llac A'r Watfford, bu iddynt godi capel ym 
1742 a dyddiad y Weithred Ymddiriedol yw 2 Mehefin 1742. Dyma gapel y Groes­wen. 
Mewn gwirionedd, seiad Fethodistaidd oedd y gynulleidfa a gyfarfyddai yno a cheid 
ymweliadau gan gynghorwyr Methodistaidd yn ogystal â gweinidogion Ymneilltuol a 
oedd mewn cydymdeimlad â hwy. Yr oedd gan y gynulleidfa hefyd ei phregethwyr ei 
hun, pump ohonynt, sef, Thomas Price, yr ustus heddwch o Watfford, William Edwards 
(1719­89), pensaer pont enwog Pontypridd, Thomas Williams, John Belcher, a benodwyd 
yn un o gynghorwyr Harris gyda chyfrifoldeb am seiadau de Cymru, ac Evan Thomas. Ar 
30 Mawrth 1745 ysgrifennodd y pump at Sasiwn y Methodistiaid yng Nghaeo i'w 
hysbysu eu bod yn dymuno ymffurfio'n eglwys ac ordeinio eu gweinidogion eu hunain. 
Nid oes sicrwydd a ordeiniwyd y pump, ond mae'n debygol fod Thomas Williams (1717­ 
65) a William Edwards wedi eu hurddo ym 1745. Parhaodd Williams a Belcher i gefnogi 
Harris hyd at yr Ymraniad ond yr adeg honno ysgymunwyd hwy o'r Sasiwn. O ganlyniad, 
penderfynodd y Groes­wen gysylltu â'r Annibynwyr. Bu Thomas Williams farw pan ar 
daith bregethu yn Y Rhondda, 16 Rhagfyr 1765 (gw., yr erthygl arno yn Y 
Bywgraffiadur). O'r adeg honno hyd ei farw ym 1789, William Edwards oedd unig 
weinidog yr eglwys.

Ceir tystiolaeth lachar i ddylanwad pobl y Groes­wen mewn llythyr a anfonodd Edmwnd 
Jones at Howel Harris, 19 Tachwedd 1772. Yr oedd Edmwnd wedi gwahodd rhai 
ohonynt i gyfarfod gweddi yn ei eglwys ef ym Mhont­y­pŵl. Daeth wyth o wŷr y Groes­ 
wen yno. Dechreuodd y cyfarfod am ddeg y bore a pharhau tan un o'r gloch. Cafodd eu 
gweddïau ddylanwad dwfn ar y gynulleidfa a gwahoddwyd hwy i ddod eto ymhen 
pythefnos. Dywed Edmwnd wrth Harris iddo glywed fod ugain o rai eraill yn y Groes­ 
wen a oedd yr un mor eneiniedig eu gweddïau. Bron bob gyda'r nos byddent allan yn 
cynnal cyfarfodydd cyffelyb yn yr ardal, ac ambell dro teithient gryn bellter i'w cynnal. 
Ym mron bob cyfarfod o'r fath câi pobl dröedigaeth. Y mae o ddiddordeb arbennig yng 
nghefndir hanes Efailisaf mai un o'r gweddiwyr hyn oedd Edmund Williams o Ryd­lech 
ym mhlwyf Llanilltud Faerdref. Yr oedd ef yn un o'r chwech a gerddodd yr holl ffordd i 
Ystradfellte i gynnal cyfarfod. Erbyn cyrraedd yno dyma ddarganfod fod y wraig a 
estynnodd y gwahoddiad iddynt ddod wedi mynd i Fryste i siopa. Felly cynhaliwyd y 
cyfarfod mewn man agored. Disgynnodd ysbryd diwygiad ar y dorf ac yn eu 
brwdfrydedd ymroes amryw i neidio ­ rhai ohonynt, trwy ddamwain, i'r afon. 

Nid yw'n unrhyw syndod fod eglwys y Groes­wen wedi cynyddu a daeth yn 
angenrheidiol tua 1766 i adeiladu capel mwy. Fel y dywedwyd, daeth gweinidogaeth 
ffrwythlon William Edwards i ben ym 1789. Ar ôl bwlch o wyth mlynedd ordeiniwyd 
Griffith Hughes (1775­1839) yn olynydd iddo, Bu'n weinidog yno am ddwy flynedd a 
deugain hyd ei farw ar 30 Gorffennaf 1839. Dyma oes aur yr eglwys, y cyfnod pan 
gyrhaeddodd hi benllanw ei dylanwad. Yr oedd Griffith Hughes yn un o weinidogion 
mwyaf nodedig ei genhedlaeth, ac y mae hynny'n ddweud mawr oherwydd yr oedd yn 
gyfoeswr i bobl fel John Elias, Christmas Evans, Thomas Charles, Williams o'r Wern a 
Dr. George Lewis. Yn wir, Christmas Evans oedd ei gymydog agosaf rhwng 1826 ac 
1828 pan oedd yn weinidog Bedyddwyr Gaerffili. Mynnai'r rhai a oedd yn gyfarwydd â 
phregethu'r ddau nad oedd fawr o ddewis rhyngddynt. Yr oedd eu dull areithio'n hynod 
debyg a'r un oedd effeithiau eu pregethu. O dan arweiniad Griffith Hughes daeth Groes­ 
wen yn fam sawl achos gyda'r Annibynwyr a'r Methodistiaid Calfinaidd yn yr ardal 
rhwng Llantrisant, Machen, Yr Eglwys Newydd a Mynwent y Crynwyr. Er enghraifft, 
Hughes oedd yn bennaf cyfrifol am sefydlu'r achos ym Methel, Llantrisant, ym 1802 a'r 
eglwys yn Ebeneser, Aberdâr, ym 1804, eglwys y bu ef ei hun yn weinidog iddi tan tua 
1809. Dyna Ebeneser, Rhydri, yr un modd ac ef a agorodd eu capel ar 21 Gorffennaf 
1821 gan ei chynnwys y tu mewn i gylch ei ofal. Cangen o' r Groes­wen oedd Ebeneser, 
Glan­taf, a chyfarfyddai' r aelodau am flynyddoedd yn nhai ei gilydd. Ym 1846, ar ô1 
marwolaeth Hughes, yr adeiladwyd y capel. Dyna rai enghreifftiau o ddylanwad Griffith 
Hughes yn y fro. 

Os oedd Caerdydd ac Eglwysilan yn ddau ganolfan gweithgarwch cynnar yr Annibynwyr 
yn y gornel hon o Gymru, y trydydd oedd Cymer. Sefydlwyd yr eglwys yno gan Henry 
Davies (1695?­1766). Cafodd ef ei ordeinio ym Mlaen­gwrach yng Nghwm Nedd ym 
1718. Fel Edmwnd Jones a David Williams, yr oedd ymhlith yr Ymneilltuwyr hynny a 
groesawai ddyfodiad y diwygiad o dan arweiniad Howel Harris. Mewn gwirionedd, yr 
oedd Davies eisoes yn efengylu cyn bod sôn am Harris. Er enghraifft, sefydlodd yr 
eglwys yn Llanharan ym 1734. Mudodd i'r Cymer a chodi capel yno ym 1743, y cyntaf 
yn y Rhondda. Deuai ei gynulleidfa o sawl plwyf cyfagos Llantrisant, Llanwonno, 
Llanilltud Faerdref, Merthyr Tudful, Aberdâr a Glynogwr. Daliai'r nwyd efengylaidd i 
losgi yn Cymer ac ym 1830 bu diwygiad grymus yno a ffrwyth i diwygiad hwn oedd 
sefydlu canghennau ym Mhontypridd a Chastellau. Erbyn hynny aeth y capel yn rhy 
fychan i'r gynulleidfa a bu'n rhaid ei dynnu i lawr a chodi un mwy. Agorwyd hwnnw ar 6 
Tachwedd 1834. 

Gyda chefndir fel hyn, nid yw' n syndod mai cynulleidfa gymysg o Annibynwyr a 
Methodistiaid Calfinaidd oedd un Pontypridd, amryw ohonynt yn aelodau yn y Groes­ 
wen a Llantrisant, yn ogystal â Chymer ei hun. Cafodd gefnogaeth frwd gan Griffith 
Hughes a Shadrach Davies o'r Maendy. Fel y cynyddai poblogaeth y Rhondda, bu'n rhaid 
adeiladu capel. Gwnaethpwyd hynny ym 1834 a'i alw'n Sardis. Corfforwyd eglwys 
Annibynnol yno'n fuan wedyn.

Yr oedd dylanwad eglwys y Cymer i'w deimlo yn ardal Castellau cyn diwedd y 
ddeunawfed ganrif. Ym 1787 ordeiniwyd gŵr a faged yn Llanwrtyd, Morgan Jones 
(1758­1817), yn weinidog Cymer ac ym 1791 dechreuodd gynnal oedfeuon yn achlysurol 
mewn tai yng nghylch Castellau. Daeth Joshua Evans (l797­1855) yn weinidog i Cymer 
ym 1825 a dilynodd arfer Morgan Jones a chynnal oedfa bob mis yn yr ardal. Sgweier 
Castellau (y Milwriad Smith) a'i gwnaeth yn bosibl i' r gynulleidfa gael capel trwy roi tir 
i'w godi a thalu'n rhannol amdano. Dyma'r capel a agorwyd 23 Tachwedd 1843. Ond, fel 
y gwelir, yr oedd gwreiddiau'r achos yn mynd yn ôl i nawdegau'r ddeunawfed ganrif ac y 
mae dau can mlynedd wedi pasio oddi ar hynny. 

Yn y ddeunawfed ganrif hefyd y ffurfiwyd eglwys Taihirion er mai ychydig sy'n 
wybyddus am ei blynyddoedd cynnar. Yr oedd mewn bodolaeth erbyn 1760. Eglwys 
fechan oedd hi ac yn araf y tyfodd. Agorwyd capel newydd ganddi ar 20 Mehefin 1822. 
Yr oedd yn yr un cylch bugeiliol â Bethlehem, Pen­tyrch (Gwaelod­y­garth), a godwyd 
ym 1831. Holltodd eglwys Taihirion a'r rhwyg hwnnw a barodd godi'r capel yn 
Llansanffraid­ar­Elái a agorwyd ym Mai 1834. 

Daeth yn amlwg bellach fod Efailisaf ers cenedlaethau ar ffiniau gweithgarwch 
efengylaidd egniol ac erbyn 1840 yr oedd wedi ei amgylchynu â nifer o eglwysi 
Annibynnol. Erbyn hynny yr oedd Walter Thomas yn cynnal oedfeuon yn ei gartref yn yr 
ardal a bu Griffith Hughes, Groes­wen, a David Jones, Taihirion, yn pregethu ynddynt. 
Brodor o Groes­wen oedd Thomas a thua 1798 daeth yn weinidog yn Llanfaches tra oedd 
yn dal i fyw yn Eglwysilan. Yn ystod ei weinidogaeth ef y codwyd y Tabernacl yn 
Llanfaches a'i enw ef yw'r cyntaf ar y Weithred Ymddiriedol a wnaethpwyd ar 19 
Tachwedd 1802. Tua 1807 cyfnewidiodd Llanfaches am Bethesda, Llangynwyd. Bu 
Walter Thomas farw tua 1816 ac fe'i claddwyd yn y Groes­wen. Ond ni bu'n 
uniongyrchol gyfrifol am sefydlu eglwys yn Efailisaf. 

Y prif symudwyr gyda'r cynllun i drefnu eglwys yn Efailisaf oedd Philip Williams (a 
gladdwyd ar 21 Rhagfyr 1868) a William Lewis (a fu farw 18 Ionawr 1869). Symudodd 
Williams a' i deulu o Bontypridd i Efailisaf ym 1841 ac yr oedd Lewis, a oedd yn ddiacon 
yn Taihirion, eisoes yn byw yno. Cytunodd y ddau i awgrymu i'r eglwysi yn Taihirion a 
Phen­tyrch fod angen eglwys yn Efailisaf. Gweinidog yr eglwysi hynny ar y pryd oedd 
dyn ifanc o'r enw Lemuel Smith (1815­42) ac yr oedd o blaid yr awgrym. Fel canlyniad 
i'r trafodaethau hyn, corfforwyd eglwys yn Awst 1841. Cyn bo hir rhoddwyd tir iddynt 
gan Thomas Phillips, Ysgubor Fawr, Sain Ffagan, ac agorwyd y capel ym 1843. Bu farw 
Smith ar 6 Mawrth 1842, yn 27 mlwydd oed a daeth Levi Laurence, a ordeiniwyd yn 
Llantrisant ar 27/28 Mehefin 1842, yn weinidog ar ei ôl. Byr oedd ei arhosiad oherwydd 
symudodd i Adulam, Merthyr, cyn diwedd 1843. 

Ac felly y cymerodd y Tabernacl, Efailisaf, ei lle ymhlith eglwysi Annibynnol 
Morgannwg.


